
Fréttabréf BHS

Útg.: Búnaðarsamband Húnaþings og Stranda  








    Ábm. Gunnar Ríkharðss.

- Höfðabraut 6, 530 Hvammstangi




s. 451-2601






       netf.: rhs@bondi.is
- Húnabraut 13, 540 Blönduós





s. 451-2602






       netf.: rhs@bondi.is
9. árg. 5. tbl. 2010
                                  Heimasíða: www.rhs.is
   



      

    September 2010
Efni bréfsins

Nýtt símanúmer frjótækna í V-Hún
***
Lambaskoðanir
***

Afkvæmarannsóknir
***

www.fjarvis.is 
*** 
Jarðvegs- og heysýnataka
*** 
Skurðamælingar
*** 
Heygæða- og jarðræktarátak
***

Jarðabótaúttektir
***
Einstaklings-merkingar hrossa 
áminning
Nýtt símanúmer frjótækna í Húnaþingi vestra

Fyrir skömmu var gamla góða NMT kerfið lagt niður fyrir fullt og allt og þar með lagðist niður gamla farsímanúmerið sem hringt hefur verið í til að panta kúasæðingar í Húnaþingi vestra og Bæjarhreppi. Í staðinn er komið nýtt talhólfsnúmer til að panta sæðingar.
Nýja númerið er:   871-1739

Lambaskoðanir

Lambaskoðun verður unnin með svipuðum hætti og undanfarin ár. Gjaldtaka er sú sama á öllu svæðinu og verður tímagjaldið 3.400 kr./klst/ráðunaut án vsk. Þeir sem óska sérstaklega eftir skoðunum um helgar greiða 50% álag ofan á það gjald. Mikilvægt er að lömb og vinnuaðstaða séu tilbúin og nægur liðsafli, svo þessi þjónusta verði sem ódýrust. 

Panta þarf ómskoðun með nokkrum fyrirvara til að hægt sé að skipuleggja vertíðina vel. Því fyrr sem bændur panta því meiri líkur eru á að hægt sé að verða við óskum þeirra um tíma. Til að auðvelda skipulagningu er gott að bændur séu búnir að gera sér nokkurn veginn í hugarlund hvað þeir ætla að láta skoða mikinn fjölda áður en þeir panta skoðun. Hægt er að panta símleiðis og eins með því að senda tölvupóst á rhs@bondi.is. 

Líkt og undanfarin ár verður dagatal ómskoðunar uppfært reglulega á heimasíðu búnaðar​sambandsins www.rhs.is sem getur vonandi hjálpað bændum við að finna tíma sem þeim hentar.  

Þeir bændur sem eru með Fjárvís geta sjálfir skráð dómana inn hvort heldur sem er í gömlu dosFjárvísi eða Fjarvis.is. Eru menn hvattir til að gera það sem fyrst eftir skoðun svo þessar upplýsingar nýtist sem best í áframhaldandi fjárragi og ásetningsvali. Bændur geta í báðum forritum sjálfir keyrt afkvæmarannsókn til að sjá hvernig hrútarnir koma út miðað við ómskoðun og þau sláturlömb sem komnar eru upplýsingar um. 

Við val á lömbum til skoðunar er kynbótamatið (BLUP-ið) í haustbókinni sjálfsagt hjálpartæki. Það byggir á ætternismati og er því mun öruggara eftir því sem ættfærslur eru áreiðanlegri. Áherslur á mismunandi eiginleika fara eftir stöðu á hverju búi, ef t.a.m. ekki er næg frjósemi í stofninum, ætti að leggja áherslu á að velja ásetningslömb eftir kynbótamati fyrir frjósemi o.s.frv. Hægt er að taka lambabókina út í excel af www.fjarvis.is og merkja lömb með mismunandi litum t.d. eftir kynbótamati, ætterni og fleiru. Þeir sem vilja fá aðstoð við það geta haft samband við Önnu Möggu hjá BHS. 
Afkvæmarannsóknir 

Samanburður á hrútum í gegnum afkvæmarannsóknir er tvímælalaust árangursríkasta leiðin til að meta kynbótagildi þeirra til kjötgæða. Þar eru hrútarnir metnir með tilliti til þess hvernig afkvæmi þeirra flokkast í sláturhúsi og stigast og mælast á fæti. Ljóst er að margir bændur hafa náð miklum framförum í kjötgæðum með markvissri ræktun og notkun afkvæmarannsókna.

Framkvæmd afkvæmarannsóknanna verður eins og verið hefur, þ.e. skilyrði er að ómskoðuð séu að lágmarki 8 lömb (eingöngu gimbrar eða eingöngu hrútar) undan hverjum hrút og að kjötmatsupplýsingar liggi fyrir um a.m.k. 10-12 lömb. Til að uppgjör geti farið fram þarf bóndi að hafa skilað vorbók. 

Haldið verður áfram að styrkja tvo flokka afkvæmarannsókna. Fyrir 5-7 hrúta í afkvæmarannsókn eru greiddar 5.000 kr, en þar sem eru 8 hrútar eða fleiri eru greiddar 10.000 kr. Þessir peningar verða nú teknir af rannsóknar- og þróunarfjárhluta sauðfjársamnings. Það er því bændum til verulegra hagsbóta að ná hrútum í afkvæmarannsókn, bæði með tilliti til ræktunarstarfsins og til að lækka kostnaðinn við ómmælingarnar. 

Þeir bændur sem hafa dosFjárvís eða netFjárvís og slá sjálfir inn lambadóma fyrir 26. október, fá allan styrkinn greiddan en annars verða teknar 2.000 kr. á bú fyrir uppgjör afkvæmarannsóknar. Þetta er hugsað til að þessar upplýsingar séu sem mest komnar til okkar þegar lambaskoðun er lokið, svo við getum hafist handa af fullum kröftum við að ganga frá afkvæmarannsóknum fyrir fengitímann og komið upplýsingum um dóma sæðingalamba til uppgjörs fyrir hrútaskrána. Best er ef menn senda okkur tölvupóst og láta vita um leið og innslætti er lokið, svo við vitum hvað er komið inn. 

www.fjarvis.is 

Við viljum hvetja þá sem ekki eru komnir í netskil í Fjarvis.is en hafa aðgang að góðri nettengingu að skoða þenna möguleika alvarlega nú með haustinu. Haustvinnan í skýrsluhaldinu minnkar geysilega með því að vera í fjarvis.is og fá t.a.m. sláturupplýsingar sendar beint heim í tölvu frá sláturhúsinu. Hægt er að útbúa hvers konar skýrslur og útprentanir úr lambabók sem nýtast vel í fjárhúsunum í haustraginu. 

Jarðvegs- og heysýnataka

Mikil vakning hefur orðið í sumar á heysýnatöku og er það vel. Við hvetjum menn til að leita síðan til okkar hjá BHS með niðurstöðurnar ef menn vilja leiðbeiningar um fóðrun og/eða áburðargjöf út frá niðurstöðunum. 

Þeir bændur sem hafa hug á að láta taka hjá sér jarðvegssýni og/eða heysýni nú í haust og hafa ekki látið vita eru vinsamlega beðnir um að gera það sem fyrst. Eins ef menn eiga hirðingarsýni hjá sér frá því í sumar að koma þeim til okkar. Kostnaður á hvert jarðvegssýni er 3.386 kr án vsk. Hefðbundin greining á hverju heysýni kostar í ár 5.100 kr án vsk. Hægt er að fá efnagreiningu án steinefna sem kostar þá 2.900 kr. Síðan er hægt að bæta við aukagreiningum vegna NorFor kerfisins og kosta þær þá aukalega. Miðað er við að afgreiðslufrestur niðurstaðna frá móttöku sýnis sé að hámarki einn mánuður. 

Þó svo að vonir standi til að gæði og verkun heyja séu víða góð, þá er full ástæða til að hvetja menn til að ganga úr skugga um hver þau eru því mikilvægt er að átta sig á efnainnihaldi heyjanna sem fyrst í upphafi gjafa.   

Skurðamælingar

Þegar líður á september er á dagskránni að fá Árna Snæbjörnsson, hlunninda- og jarðræktarráðunaut hjá BÍ, til að koma á svæðið og mæla út fyrir nýjum skurðum hjá þeim þess óska. Þeir sem vilja nýta sér það eru beðnir um að láta vita á skrifstofu BHS.  
Greiða þarf fyrir vinnu Árna 3.400 kr/klst. 

Heygæða- og JarðræktarÁtak

Við minnum á HJÁ-verkefnið okkar (Heygæða- og JarðræktarÁtak) en þeir sem taka að lágmarki þrjú heysýni í sumar og eru með túnkort á www.jörð.is geta fengið áburðaráætlun endurgjaldslaust í vetur. Ef menn óska þess að fá ráðunaut í heimsókn til skrafs og ráðagerða um jarðræktina, þá er það einnig endurgjaldslaust.

HJÁ-verkefnið byggist á fimm þáttum: Heysýni – Heimsóknir – Túnkort – Fundir – Áburðaráætlanir. 

Með því að taka 4-5 heysýni úr heyuppskeru sumarsins ætti að nást góður þverskurður af því hvernig vetrarforðinn er samsettur. Með því að skoða niðurstöður heysýnanna eigum við að fá svarað spurningum s.s. um hvernig raða þurfi heyjum niður á fóðrunartímabil, hvort og þá hvers konar kjarnfóður skuli gefa með, hvernig áburðarblöndurnar sem valdar voru hafa hentað og ýmislegt fleira.
Þeir sem þess óska verða heimsóttir núna í haust og verður í þeirri heimsókn farið í gegnum fyrirkomulag jarðræktar á býlinu, þ.á.m. nýtingu bæði tilbúins- og búfjáráburðar, hagkvæmni grænfóður- og endurræktunar og ýmislegt fleira. Munum við reyna að samnýta þessar heimsóknir heysýnatöku​ferðum og úttektaferðum vegna jarðabóta og því eru þeir sem vilja fá heimsókn eru beðnir að láta vita sem fyrst.

Margir eiga orðið nýleg túnkort sem unnin hafa verið á loftmyndagrunni Loftmynda ehf. Slík túnkort eru vönduð og auðvelt er að endurnýja og breyta þeim eftir því sem túnum er breytt. Þessi túnkort eru bændum jafnframt aðgengileg inni á www.jörð.is þar sem hægt er að halda utan um ræktunarsögu, áburðargjöf, heyuppskeru, heygæði, jarðvegssýni og margt fleira. Við viljum því eindregið hvetja þá sem ekki eiga ennþá slík túnkort til að hafa samband og láta útbúa slík kort.

Í lok fjárrags í haust stefnum við að því að halda fundi, helst einn í hverri sýslu um niðurstöður heysýna í heild sinni, stöðu fóðurgæða á svæðinu og einhver önnur jarðræktartengd efni. Munum við okkur til liðsauka reyna að fá sérfræðinga á sviði jarðræktar með fróðleg erindi. Í framhaldi af því munum við að sjálfsögðu verða öllum þeim sem tóku heysýni innan handar til ráðlegginga um fóðrun út frá niðurstöðum heysýnanna. 

Þegar fyrir liggja niðurstöður heysýna og menn eru auk þess komnir með nýleg túnkort er hægt að vinna afar markvissar áburðaráætlanir í forritinu www.jörð.is og stefnum við að því að stórauka það í vetur. Einnig munum við halda námskeið í forritinu fyrir þá sem vilja. Með því verður vonandi árshringnum lokað og næsta sumar þar á eftir verður spennandi að fylgjast með hvort betri árangur næst í fóðuröflun. 

Við hvetjum alla bændur á okkar svæði til að taka þátt í þessu. Eftir því sem við höfum meiri vitneskju um hvað við höfum í höndunum eigum við að geta nýtt aðföng til fóðuröflunar og fóðrið sjálft markvissar og með því aukið afurðirnar og bætt afkomu búanna okkar. Hægt er að taka þátt í einum eða fleiri liðum, alfarið eftir áhuga og vilja hvers og eins bónda.  

Úttektir á jarðabótum

Þeir sem ekki hafa sótt um úttekt á þróunar- og jarðabótum eru vinsamlegast beðnir að láta vita í síðasta lagi 15. september en ætlunin er að klára úttektir eins tímanlega og hægt er í haust. Hægt er að hafa samband á skrifstofuna en einnig er hægt að sækja um úttekt í þessa flokka á rafrænu formi á www.bondi.is .   

1) Greiddur verður styrkur á kornrækt, grasrækt (nýræktun og endurræktun) og grænfóðurræktun til slægna eða beitar allt að 15.000 kr á hektara. Skilyrði er að samanlögð ræktun á bæ nái a.m.k. 2 hekturum.

2) Viðhald á framræslu lands vegna ræktunar. Á upphreinsun úr skurðum fæst styrkur allt að 30.000 kr á hvern km og á pípuræsi allt að 75.000 kr á hvern km.

3) Kölkun túna. Greiddur er styrkur vegna flutnings á kalki/skeljasandi sem nemur 10 kr á hvert tonn á hvern fluttan km.

Þeir sem hafa fengið samþykktar umsóknir um vatnsveitur, endurbætur á gripahúsum ofl. en eiga eftir að skila inn reikningum vegna úttektar eru sömuleiðis beðnir að gera það sem fyrst. 
Um einstaklingsmerkingar á hrossum – áminning til hrossaeigenda
Reglugerð um einstaklingsmerkingar búfjár tók gildi árið 2005 þar sem m.a. er kveðið á um að skylt sé að skrá og einstaklingsmerkja öll hross eldri en 10 mánaða. Í byrjun voru hross fædd fyrir árið 2003 undanþegin merkingarskyldu en nú hefur sú undanþága verið felld úr gildi. Hross sem fædd eru árið 2008 og síðar skulu vera örmerkt en frostmerki eru viðurkennd í eldri hrossum, að því gefnu að þau séu læsileg.

Til að tryggja rekjanleika afurða, matvælaöryggi og útflutningshagsmuni er nauðsynlegt að herða eftirfylgni með merkingum hrossa.  Eigendur hrossa bera alla ábyrgð á að hross þeirra séu skráð og merkt. Ennfremur bera þeir ábyrgð á að hross sem þeir senda til slátrunar séu ekki í sláturbanni vegna lyfjameðhöndlunar. Dýralæknum er skylt að skrá allar lyfjameðhöndlanir í gagnagrunninn WF og koma þar fram upplýsingar um sláturfrest og sláturleyfishafar bera ábyrgð á að ómerkt hross (og þar af leiðandi ekki inni í lyfjaskráningakerfinu) séu ekki notuð í afurðir sem fara til manneldis.
Skv. tilmælum frá Matvælastofnun verður sláturleyfishöfum skylt að framfylgja eftirfarandi reglum:
1. Óskráð og ómerkt hross: Ekki hægt að uppfylla kröfu um rekjanleika og matvælaöryggi. Afurðir fara því ekki til manneldis en má nýta í loðdýrafóður.
2. Grunnskráð hross en ómerkt, merki ólesanlegt eða merkt hross sem ekki er grunnskráð: Eigandi fær tækifæri til að sýna fram á eignarhald og að um réttan einstakling hafi verið að ræða (t.d. með því að einkenni svari til lýsingar í WF) enda fylgi hrossinu yfirlýsing um að svo sé og að hrossið hafi ekki fengið lyfjameðhöndlun undanfarna 6 mánuði ( 24 klst regla). Að öðrum kosti fara afurðir ekki til manneldis en má nýta í loðdýrafóður.
3. Grunnskráð hross og einstaklingsmerkt: Merking sannreynd í sláturhúsi. Ef skemmri tími en 6 mánuðir eru frá örmerkingu skal hrossinu fylgja skrifleg yfirlýsing eiganda um að það hafi ekki fengið lyfjameðhöndlun á þeim tíma. Afurðir viðurkenndar til manneldis.
4. Folöld yngri en 10 mánaða sem koma til slátrunar skulu merkt fæðingarnúmeri móður. Auðveldast er skrifa númerið á plastlímband í ljósum lit  og festa tryggilega við fax. Ef um stóra hópa er að ræða má notast við hlaupandi númer á folöldin enda fylgi með skrá sem tengir þau númer við fæðingarnúmer mæðra. 
Til að bregðast við þessum auknu kröfum er nauðsynlegt að:

A. Láta grunnskrá öll hrossin í Worldfeng (WF). Sláturfolöld þarf þó ekki að grunnskrá. Afurðir af hrossum – öðrum en folöldum - sem ekki eru  grunnskráð í WF verða ekki notuð til manneldis. Til að hægt sé að grunnskrá hross þurfum við að lágmarki að fá upplýsingar um kyn, fæðingarár, lit og einkenni og eiganda hrossins. Allar frekari upplýsingar um ættir eru svo vel þegnar.

B. Láta örmerkja (frostmerkja) a.m.k. öll hross fædd 2003 og síðar. Frostmerki dugar á hross fædd fyrir 2008 en þá verður frostmerkið að vera 5 stafa númer skv.reglum B.Í. 

C. Ef mönnum líst illa á að láta merkja öll eldri hrossin þá má benda á lið 2 hér að ofan. Ef eldri hross eru grunnskráð í WF en ekki einstaklingsmerkt þá ætti að duga að láta þeim fylgja undirrituð útpentun úr WF  svo framarlega sem þar séu réttar upplýsingar um aldur, lit, einkenni og eiganda hrossins. Einfaldast og best er þó að láta merkja öll hross.

D. Á það má benda ef sláturhús neyðist til að nýta hross í loðdýrafóður eða henda því fær eigandi ekkert fyrir afurðir en verður sjálfur að greiða kostnað við flutning og slátrun. 

E. Þó frostmerki sé ekki lengur viðurkennt sem einstaklingsmerki á hrossi þá er mjög gott að nota bæjar-frostmerki til að einkenna hross frá ákveðnum bæjum - sérstaklega þar sem hross fara á afrétt. Bæjarmerkið þarf þá að láta skrá í markaskrá. 

